Олöм пуис
Чолöм, дона редакция!

Ме уна во нин судзöда тіянлысь «Звезда» газеттö. Ме думысь, зэв интереснöй газет. Со ті öні босьтчинныд гижны важ сикт-грезд йылысь, налöн олöм-вылöм йылысь. Зэв ыджыд аттьö тіянлы таысь. 
Неважöн газетысь ме лыдди «Лымвалы – 150 во» гижöд, и со тшöтш босьтчи гижыштны тайö грезд йывсьыс.

Ме ачым 36 арöса на и эм, но зэв бура помнита ставсö. Грездын вöлі «1 Мая» колхоз, кöні председательнас вöлі Геннадий Модестович Попов, зэв шань да уджач морт. Колхозлöн вöлі аслас трактор да гöрагас. Трактор вылас уджалісны Станислав Никифорович (öні абу нин ловъя) да Владимир Иванович Поповъяс. Кöть и вöлі трактор, муястö гöрлісны вöлöн. Быдсяма уджсö вöчлісны колхозын: быдтісны нянь, пуктісны турун, заптісны пес.

А няньыд вöлі зэв бура воö. Арнас муяс тыр нянь чумалияс  вöлі сулалöны. Лымваса йöз некор эз повлыны уджсьыд. Праздник вылö моз мунöны удж вылад, ставсö вöлі вöчöны öтвылысь.
Вöлі грездын и электростанция, уджаліс сэні Алексей Иванович Попов. Öні сійö олö Ягвыв грездын. Зэв шань морт, мый тшöктасны, ставсö вöчö.
Зэв гажа олöм вöлі, варкйис-пуис ключöн моз. Мукöддырйи вöлі кинопередвижка вайлöны Одыб сиктысь. Сэки став сиктöн, том кöть пöрысь, уськöдчам клубö кино видзöдны. Ми, челядь чукöр, вöлі куимысь на видзöдам. Рочнад огö гöгöрвоöй, сöмын мортъяслысь ветлöдлöмсö видзöдам. Зэв интереснö вöлі.

Вöлі деревняын и школа. Ме сэні велöдчылі жö. Велöдысьнас вöлі Лидия Ивановна Попова (öні олö Нёбдін сиктын). Зэв шань да тöлка нывбаба. Öти жыръяс вöлі велöдчам нёль класс, матö кызь велöдчысь. Первой велöдысь висьталас öти класслы, сэсся – мöдлы, и сідз водзö. Зэв гажа вöлі. Ставныслысь кывзам. Физкультура дырйи лыжи вылын да даддьöн иславлім. Миян бара, майбыр, чойясыд вöліны öтиыс мöдсьыс на крутджыкöсь. Он и вöлі тöдлы исласигад, кыдзи тöвся дженьыд луныд кольöма. Сап пемыд, а ми век на ислалам. Гортад локтан да сквöзь кöтасьöмыд. А мамыд да батьыд видчöны, мукöддырйиыс и ньöрйöн на мышку кузяыд кульыштасны-вачкасны.
Нинöм он шу, олöм вöлі гажа. Но воис кад, и колхозъяс кутісны бырöдавны. Лöсьöдісны госпромхоз и Одыб сиктын. Миян деревняысь ставсö бöр нуны заводитісны. Первой нуисны трактор, сэсся бырöдісны электростанция. Вайлісны эськö пилорама, но эз удитны уджöднысö, бöр нуисны. Сьöрсьöн-бöрсьöн ставсö нуисны, и деревняса йöз колины потöм вор дорö. Йöзлöн удж кутіс бырны, а öд колö овны водзö, вердны семья, та вöсна грездса йöз надзöникöн кутісны лэччыны Одыб сиктö, корсьны удж. Кодкö пырис уджавны госпромхозö, кодкö – лесопунктö.
Грезд кутіс надзöникöн тыртöммыны. А муяс тырсялісны раскöн, öні нин уналаын му шöрас сулалöны пожяс, кöть пöрöд да керка лэпты. Сы гырся нин лоöмаöсь. Госпромхоз эськö турунтö пуктыштö на, но бадьястö некод оз керав.
Гоз-мöд во ме эг нин кайлы деревняас, но кор вои – чуйми: ставыс вöр да рас, он и тöд важ деревнятö. Ю дорсянь вöлі каян öти гöра, сійö вöлі шусьö Улі сикт, сэсся вылöджык каян – Вылі сиктöн вöлі шусьö. Ми овлывлім Вылі сиктас. Сэсянь видзöдан уліас да юыд быттьö лента. Коді ю кузяыс мунö, ставыс тыдалö. Мукöддырйиыс пыж сертиыс вöлі тöдан мортсö. Нöшта вöлі шуасны: «Педöр Еле тай бара нин чери кыйны ветлöма». А чериыд сэки ок жö и уна вöлі. Вуграсьнытö лэччылан здук кежлö да прамöй уна и ваян. Юас ваыс сöстöм, дзик лым ва кодь, пыдöсыс весиг тыдалö, кöть и джуджыд.

Унаысь волісны грездö экспедицияöн да экскурсияöн вöр-ванас любуйтчыны. Москвасянь волісны экскурсияöн да мунігмозыс юсьыс васö нуисны экспертиза вылö. Шуисны, мый татшöм сöдз ваыс некöн абу. 

Ёна вöлі кöсйöны восьтны курорт, но öні, дерт, нинöм оз артмы, экономикаыд киссис да. Медбöръя ловсö нин пычкö Лымва деревняыд. Куим морт нин и коли олысьыс. Вöралöм кындзи, тан нинöм нин лои вöчны. Гожöмнас муяс вывсьыд госпромхоз тай турунтö пуктыштас на. Но муыдлöн выныс вочасöн бырны нин кутіс. Прамöй зорöдъяс войдöр вöчлісны, а öні коймöд пай туруныс оз нин и ло.
Вылі сиктын вöлі часовня. Ёна важöн нин сэні вöлöма уна Ен öбраз, йöзыс юрбитны да Енлы кевмысьны вöлі волöны. Бадьёльйывса весиг, вöлöм, волöны, веськыд туй весиг вöлöма сэтчöдз.
Пекнича Парасковья – Лымваын вöлі тайö праздниксö пасйöны. Чукöртчасны маті сиктъяссьыд да грездъяссьыд и лунтыр гажöдчöны, сьылöны да йöктöны. Öнія моз бара оз вöлі том йöзыд тышкасьны-зэвтчыны.

Менам помнитігöн часовняас вöлі нянь склад. Öні кильчö пос помыс киссьöма нин, но зумыда на сулалö ачыс керкаыс. Некыті на абу вежыньтчöма, важ йöзыд бура вöчлöмаöсь чер да лучкöвöй пила помсьыд. Ортсысяньыс дöскаöн эжöмаöсь, мед лым чир эз пыр.
Пасйышта и вöр йывсьыс, коді сулаліс ю саяс. Ме зэв ёна радейта вöравнытö. Ветлан да век мыйкö гортад ваян. Вит-ö-квайт сьöлаыд пыр нопъяд вöлі. Мукöддырйиыс и гырысьджык пöтка на ваян. Зэв бур да озыр вöлі вöрыд. Вотöсыдла да тшакыдла оз и ков вöлі ылöдз мунны. Муртса ветлан да ведра тыр ваян. Номырöсь тшактö он на и босьт, бöръян, коді лы кодь чорыд.

Но öні нинöм нин он аддзыв, ставсö гöрисны-агсалісны Подъельскöй да Нившерскöй лесопунктъяслöн тракторъяс. Овтöмöн коли парма.
Н.Попов

Одыб сикт

